
Budapest, 23 d’october 1956
A l’entschatta ils martirs ungarais

DA GUIU SOBIELA-CAANITZ

■ Ils 23 d’october 1989 è vegnida
proclamada la Republica d’Ungaria
empe da la Republica «populara» (q. v.
d. communista) ungaraisa. Quai è suc-
cess precis 33 onns suenter l’insurrec-
ziun davaira populara dals 23 d’octo-
ber 1956 encunter il reschim da terrur
sfurzà si da l’Uniun sovietica (URSS)
suenter la guerra mundiala. 

Morts per l’Europa
La midada d’october 1989 resultava da la
politica nova che la disditga totala dal si-
stem aveva intimà da pratitgar a la direc-
ziun russa suenter la tscherna da Mikhail
Serghejevitsch Gorbatschov 1985 sco
manader dal stadi. L’armada sovietica na
sa maschadava pli en la vita da las «de-
mocrazias popularas», tenor la decleraziun

da Gorbatschov ils 5 d’avrigl 1989:
«Mintga pievel duai ir la via ch’el tscherna
en tutta libertad; la vita sezza, l’istorgia
mussa lura tgenina via ch’è meglra» (1).
Ils vassals da l’URSS han pia stuì ceder a la
pressiun da lur pievels. Ils 16 da zercladur
ha in til da 600 000 persunas accumpagnà
ils vaschels d’Imre Nagy (1896–1958) e
Pál Maléter (1917–1958) ad ina fossa
d’onur cuverta da flurs en il santeri central
da Budapest. Lezs dus manaders da l’in-
surrecziun eran vegnids executads sco tra-
diturs suenter la restauraziun dal commu-
nissem entras l’armada sovietica. La re-
pressiun da quella giada ha fatg indum-
brablas unfrendas. «Il pajais era bunamain
unanim en sia revolta encunter il commu-
nissem. Lezza ha miss l’Ungaria durant
pliras emnas en il center da l’istorgia, pa-
lentond l’essenza da l’URSS. Albert Ca-
mus ha declerà ils 30 d’october 1956:
‘L’Europa autentica datti. Ella è unida en

giustia e libertad encunter tuttas tirannias.
Oz moran ils cumbattants ungarais en
massa per questa Europa.’ Lezza revolta
d’in pajais da 10 milliuns d’olmas encun-
ter in imperi da 200 milliuns, revolta eroi-
ca e desperada, ha dà ina frida mortala a
quel mitus sovietic, enragischà en l’occi-
dent, che descriveva l’URSS sco in lieu da
progress e libertad, sco la purtadra da spe-
ranza per tutta l’umanitad» (2).

Il stausch decisiv
Pir la vieuta ungaraisa dal zercladur 1989
ha pussibilità la crudada dal mir da Berlin.
Ils 11 da settember ha la regenza ungaraisa
da Miklós Németh avert il cunfin cun
l’Austria; ils burgais da Germania com-
munista che sa chattavan en Ungaria èn
pia fugids en la Republica federala tu-
destga (RFT). Quai signifitgava la fin dal
reschim da Berlin ost. Ils 9 da november,
suenter emnas da grondas manifestaziuns

a Lipsia ed en autras citads, ha la regenza
stuì avrir il cunfin cun Berlin vest e la
RFT. Ils 16 è chancelier federal Helmut
Kohl ì a Budapest per engraziar a Né-
meth. Diesch onns suenter han ils organi-
saturs da la Fiera dal cudesch a Frankfurt
sa regurdads dal stausch decisiv che l’Un-
garia aveva dà lezza giada a la reunifica-
ziun democratica da Germania; els han
deditgà la fiera da quest october a la litte-
ratura da la pitschna republica sper il Da-
nubi.

I han fatg via a las refurmas
Oz fa l’Ungaria part da l’Organisaziun
dal patg da l’Atlantic nord. Ella è candi-
data d’emprima categoria a la commem-
branza en l’Uniun europeica. Visitas en
Engiadina, en connex cun la creaziun
d’in parc naziunal sper il Lai Balaton,
mussan che l’Ungaria vul emprender dals
progress realisads en nossas veglias de-

mocrazias. S’enclegia che las midadas so-
cialas, culturalas, politicas ed economicas
mainan problems, sco en ils auters stadis
liberads dal communissem e schizunt ils
tschintg pajais federativs novs da Germa-
nia. Stretg e crappus è il trutg da las re-
furmas. Ins n’astga tuttina betg emblidar
ch’«avant la victoria nunsanguinusa da
1989 è success il cumbat sanguinus da
1956. La democratisaziun d’Ungaria
n’ha betg entschat cun ils refurmaturs,
mabain cun ils martirs» (3), betg cun
Gorbatschov e Németh, mabain cun
Nagy e Maléter.

1) Cità en: Hans Benedict, Revolution! Vienna
(Jugend und Volk, ISBN 3-224-17637-7) 1990, p.
9.
2) János Szávai, La Hongrie. Paris (Presses Uni-
versitaires de France, ISBN 2-13-047564-7) 1996,
pp. 44–45).
3) Barbara Coudenhove-Kalergi, Am Anfang –
die Märtyrer, en: Profil, magazin emnil, Vienna,
18 d’october 1999, p. 136.

Partenadi da finanzas 
malgrà novas cundiziuns da basa 

Occurrenza d’infurmaziun da la BCG a Cuira
■ (anr) La valitaziun da la bonitad da
las vischnancas è stà il tema central
da l’occurrenza d’infurmaziun da la
BCG. Igl eran preschents represchen-
tants da passa 50 pertschient da las
vischnancas grischunas. Las econo-
mias publicas da la Svizra sa differen-
zieschan fermamain concernent lur
structura da finanziaziun e lur bonitad.
La sensibilitad per il tema «finanzas
communalas» è perquai era s’augmen-
tada en il chantun Grischun. A cha-
schun da l’occurrenza d’infurmaziun
per las vischnancas è la BCG s’expri-
mida per ina objectivaziun da quest
tema.

Il debachel da Leukerbad 
ha dà l’impuls

L’interess per l’occurrenza è stà ordvart
grond. Passa 150 represchentants da las
vischnancas da l’entir chantun eran
s’annunziads per sa laschar infurmar
d’emprim maun davart la dumonda da
la bonitad da las vischnancas. L’occur-
renza è vegnida organisada da la Banca
chantunala grischuna (BCG). Rico
Monsch, commember da la direcziun da
la BCG, ha gì plaschair da la gronda
participaziun: «Ils davos mais ha surtut
il debachel da Leukerbad dà da discurrer
e las discussiuns èn stadas per part fitg
emoziunalas. Ussa lessan nus prender la
chaschun per infurmar a moda objectiva
e differenziada davart la valitaziun da la
bonitad.» 

Referats da plirs experts
Per quest intent ha la BCG dumandà
dus experts renconuschids da tegnair in
referat. Jean-Claude Kleiner, cussegliader
da vischnancas dal biro fiduziar OBT
SA a Son Gagl, ha infurmà davart las
pretensiuns ch’ina vischnanca sto adem-
plir oz sco interpresa en in conturn che
sa mida cuntinuadamain. Sco schef da
l’inspecturat da vischnancas ha Haimo
Heisch preschentà sia vista da la situa-
ziun en il Grischun: «Era sche las
vischnancas grischunas tutgan tar il
congual interchantunal areguard lur si-
tuaziun finanziala tar l’emprim terz èsi
necessari ch’ellas tschertgan pussaivla-
dads per meglierar lur posiziun.» El ha
era menziunà la collavuraziun regiunala
tranter las vischnancas sco ina buna me-
sira.

Rico Monsch, commember da la di-
recziun da la BCG e responsabel per ils
credits communals, ha explitgà en ses
referat final la politica da la Banca chan-
tunala grischuna. Vi da l’exempel da la
centrala d’emissiun cooperativa da las
vischnancas svizras ha el mussà ch’era 
las vischnancas sezzas refuseschian oz
adina pli savens ina concessiun da cre-
dits nundifferenziada. Che la BCG saja,
sco tut las autras bancas, obligada d’exa-
minar la bonitad dals benefiziaris, era
sch’i sa tractia da corporaziuns da dretg
public. «Nus essan obligads da re-
sguardar las directivas da la lescha davart
las bancas e da tegnair a disposiziun ils

documents e las valitaziuns internas da
la banca e da cumplettar quellas mintga
onn.» 

Instrument per mesirar
Davart l’elecziun d’in instrument con-
cret per la valitaziun da la bonitad è
Monsch s’exprimì a moda reservada. La
BCG na veglia betg sviluppar sezza in
instrument per questa incumbensa
cumplexa. Ella veglia probablamain sa
basar sin in sistem che vegnia sviluppà
da preschent a l’institut per economia
da finanzas a l’universitad da Son Gagl.
I saja dentant fitg impurtant d’integrar
en quel las particularitads da noss chan-
tun, p. ex. il mecanissem da la cumpen-
saziun da finanzas chantunala.

Monsch ha numnà cleramain las pre-
tensiuns ch’in tal instrument sto adem-
plir: «La valitaziun da la bonitad sto sa
basar sin criteris raschunaivels e vardai-
vels che permettan ina perspectiva du-
raivla da las finanzas communalas. Sche
la valitaziun vegn anc fatga en collavura-
ziun cun las vischnancas, lura è ella per
omaduas varts in instrument effizient e
nizzaivel. La valitaziun da la bonitad ga-
rantescha la transparenza e l’infurma-
ziun vicendaivla e creescha qua tras ina
buna basa da confidenza.» La BCG –
conscienta da sia responsabladad envers
l’economia publica – veglia dentant era
en l’avegnir esser ina partenaria da fi-
nanzas fidada da las vischnancas gri-
schunas, ha Monsch punctuà.

Da sanester Haimo Heisch,
Rico Monsch e Jean-Claude
Kleiner. FOTO J. MENOLFI

Lavur da giuventetgna
Ina impurtonta incumbensa dalla Baselgia catolica

■ (mc) Cunscients dall’eminenta
impurtonza dalla giuventetgna per igl
avegnir dalla Baselgia ha il parlament
dalla Baselgia catolica dil Grischun
deliberau in project per crear in post
per la lavur ecclesiastica da giuven-
tetgna. Il project presentau sebasa sin
ina moziun ch’ei vegnida inoltrada igl
onn 1995 dad anteriur deputau Daniel
Monn. Il moziunari veva pretendiu da
metter a disposiziun dapli mieds finan-
zials per realisar dietas e camps da giuve-
nils che stattan sut l’enzenna ecclesia-
stica e postulau da scaffir las structuras
necessarias per la lavur da giuventetgna.
Ina cumissiun presidiada da Linus Mais-
sen (Mustér) era vegnida alla conclusiun
che la realisaziun d’in post cantunal per
la lavur da giuventetgna strapazassi pil
mument memia fetg las finanzas dispo-
niblas. Ella medema crena han era las
pleivs dau cun lur posiziun el rom d’ina
procedura da consultaziun. Per quei
motiv ha la cumissiun proponiu da rea-
lisar quei post en pliras etappas. Ferton
che l’emprema fasa duei vegnir instra-
dada immediat, duei la secunda fasa
vegnir refretga pil mument.

Postulats urgents
La cumissiun presidiada da Rita Schlat-
ter (Cuera) ha proponiu in catalog da
mesiras che duein vegnir messas en vi-
gur gia cun l’entschatta digl onn da
scola 2000/2001. Primarmein setracta
ei da migliurar e rinforzar en la scola-
ziun da scolastas e scolasts da religiun sil
scalem superiur e d’accumpignar lur la-
vur cun cussegliaziun ed impuls. Ei se-
tracti denton era da sviluppar novs mo-
dels, rinforzar la collaboraziun ecumena
e segidar cun pleivs che han pitgiras da
survegnir catechets. Plinavon setracti ei

da elaborar models e projects en connex
culla creisma. «Cunzun era pils giuve-
nils gest ord scola basegna ei novas pur-
schidas», puntuescha Rita Schlatter. Pri-
marmein setracti ei cheu d’inventarisar
ils basegns per la lavur da giuventetgna
els singuls decanats, informar e sensibi-
lisar las uniuns da giuventetgna per la la-
vur ecclesiastica da giuventetgna.

Per possibilitar las lavurs previdas ella
fasa 1 ei previu d’installar in post da la-
vur da 50 pertschien. La lavur duei sefar
en stretga entelgientscha cul center cate-
chetic. Per saver realisar quels postulats
urgents quentan ins cun in budget an-
nual da 69 000 francs. La finanziaziun
duei succeder ord mieds dalla Baselgia
catolica dil Grischun.

Post per lavur da giuventetgna
Pér en ina secunda fasa duei il post per
lavur da giuventetgna vegnir creaus.
Quei post cantunal dotaus cun ina per-
suna duei denton era sviluppar, cusse-
gliar e sustener projects che duein vegnir
realisai els singuls decanats. Per realisar
ils projects dalla fasa 2 tonschan ils
mieds dalla Baselgia cantunala strusch,
leu basegna ei probabel in sustegn sup-
plementar dallas pleivs.

Tractandas statutarias
Pauc da discutar han las tractandas sta-
tutarias dau. Ils representants dallas
pleivs e dil cussegl grond ha sancziunau
il rapport annual, il quen annual ed il
preventiv e cumpartgiu descharscha als
organs responsabels.  Approbaziun catta
era il niev statut da finanzas che regla ils
fatgs finanzials denter Corpus catholi-
cum ed uestgiu. El Grischun contribue-
scha mintga burgheis catolic annual-
mein 2.10 francs allas cassa digl uestgiu.

